
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
চিত্রাঙ্গদা


আপনার পরিচয় দেওয়া, বহু ধৈর্য্যে

বহুদিনে ঘটে, চিরজীবনের কাজ,

জন্মজন্মান্তের ব্রত। তাই আসিয়াছি

দ্বারে তােমাদের, করেছি কঠোর তপ।

হে ভুবনজয়ী দেব, হে মহাসুন্দর

ঋতুরাজ, শুধু এক দিবসের তরে

ঘুচাইয়া দাও, জন্মদাতা বিধাতার

বিনাদোষে অভিশাপ, নারীর কুরূপ।

কর মােরে অপূর্ব্ব সুন্দরী। দাও মােরে

সেই এক দিন—তা’র পরে চির দিন

রহিল আমার হাতে।—যখন প্রথম

তা'রে দেখিলাম, যেন মুহূর্তের মাঝে

অনন্ত বসন্ত পশিল হৃদয়ে। বড়

ইচ্ছা হয়েছিল, সে যৌবন-সমীরণে

সমস্ত শরীর যদি দেখিতে দেখিতে

অপূর্ব্ব পুলকভরে উঠে প্রস্ফুটিয়া

লক্ষীর চরণশায়ী পদ্মের মতন।

হে বসন্ত, হে বসন্তসখে! সে বাসনা

পূরাও আমার শুধু দিনেকের তরে!



মদন




তথাস্তু!

